
嘉義媽祖婆傳奇  

劇中人:吳正經(甲)呂伶俐 (乙) 

甲:「保庇保庇保庇保庇喔!保庇保庇保庇保庇啊!啊!...」(跤弄手弄咧唱台

灣流行歌曲「保庇」) 

乙:正經的，我拄仔欲去圖書館經過遮，無你是中風抑是糾筋，敢愛送你去

掛急診? 

甲:伶俐的，你才咧著猴!我是練電音的舞步，準備欲綴進香團去台北拜媽祖! 

乙:按呢喔!咱先共逐家問好一下才閣講! 

甲:正經的 

乙:伶俐的 

合:逐家好! 

乙:是講你平常時仔就無咧拜拜，這擺哪會欲去遐遠掛香，有啥物心願欲共

神明求? 

甲:因為我逐擺考試攏是「上帝公跋軀筊」-當龜，才來誠心跳「保庇」，懇

求媽祖娘娘予我出頭天! 

乙:你有影是近廟欺神!咱隔壁的圖書館就有上興的媽祖婆，你平常時仔毋讀

冊、燒好香，考試才會來緊張，莫怪成績離離落落! 

甲:媽祖婆當時請來圖書館咧服侍，我哪會毋知? 

乙:無彩你國校仔讀六冬，毋知嘉義媽祖婆是啥人?這間圖書館是欲數念許世

賢博士! 

甲:你是講佇電視咧唱「騎來騎去騎咱的跤踏車」(用唱的)彼个人喔! 

乙:是博士許世賢毋是你講的歌星王識賢! 真正是一丈差九尺! 

甲:伊到底有偌靈聖(siànn)，你趕緊講來聽! 

乙:耳空趴過來!「醫術精通獻諸羅，鴛鴦博士通人褒」伊是咱數念的媽祖婆! 

甲:這我知，「第一好做醫生，第二好去賣冰。」翁仔某做醫生趁大錢，真正

是一空掠雙隻〜好空。 

乙:啥物好空?伊是「對待病人像家己，攏無為名佮為利」!這款好名聲，老

一輩的人攏知影! 

甲:咱嘉義人才滿滿是，好的醫生真齊全，伊敢有啥物無仝款? 

乙:仝款就無仝司父!「戰後教育欲起行，聘請博士來任命」伊是咱寶島的第

一名!嘉義女中就是請伊來經營的啦! 

甲:啥物!你講伊是佇飯店咧管理共人紹介小姐掠龍的「女中」喔? 

乙:你臭耳聾閣 翻話，連鞭媽祖婆會共你搧喙䫌!伊是咱嘉義女中第一任的

校長! 



甲:啥叫你講話臭乃呆閣留話屎!聽起來伊確實有淡薄仔厲害。 

乙:厲害的猶佇後壁，聽予好!「佒聽鄉親的心聲，解救百姓的苦痛」伊競選

代表向前行!許博士捌做過參議員、省議員，嘛是全國第一高票當選的立

法委員! 

甲:做民意代表喔!若這我是蹛巷仔內的-上「內行」。阮叔公講:「選舉無司

父，用錢買就有。」若欲叫人支持鬥相共，愛有箍箍當做行路工! 

乙:你錯矣，伊「無黨無派的作風，為民拍拚做先鋒」有通人呵咾的好民意，

當選毋免靠開錢!莫怪民主聖地佇嘉義!佳哉後來市長選著伊，咱才有一

个幸福的城市! 

甲:人講:「做官若清廉，食飯愛攪鹽」，咱嘉義市無資源，所在遐呢仔細(su

è)，哪有啥物發展的機會? 

乙:你有夠無志氣!雖然桃城小粒子，「有伊一生咧經營，地方升格好遠景」

民國七十年嘉義市就提升做省轄市，彼當時，咱大通佮七彩噴水池的規

模攏是全國第一! 

甲:嗯，聽起來伊有影是致蔭咱嘉義的媽祖婆。是講，你敢知影咱的市長哪

會全全是查某的? 

乙:彼是因為 有傳承咱媽祖婆的智慧佮伶俐，查某人嘛才家己的一片天!

無，你是閣知影啥物? 

甲:聽講咱嘉義有一條垂楊路較早種真濟柳樹，因為陰氣傷重，查埔人逐擺

欲選市長就敢若睏去頭犁犁，莫怪選舉結果一定是虛咧咧（hi-leh-leh）! 

乙:hóo！你是「袂曉駛船嫌溪狹」〜愛牽拖!你看，今也的市長敢毋是查埔

的? 

甲:彼是伊的命中來注定!因為，市長的名內面有一字「醒」定著袂愛睏，才

有法度來破解，無講你毋知! 

乙:看你一支喙糊瘰瘰，講話若是攏有影，規氣改途去算命! 

甲:這叫做「眾人皆醉，唯我獨「醒」。」我講的攏是事實。 

乙:你莫閣炸（tsuànn）矣!嘉義媽祖婆的精神是無分查某佮查埔!只要用心

佮堅持、忠直有骨氣，人人攏有機會來治理! 

甲:你嘛趕緊 我來去佮伊熟似一下啦! 

乙:你今仔日講遮濟五四三的話，有影愛緊來共咱的媽祖婆懺悔! 

甲:好啦!好啦!莫閣共我漏氣矣! 

乙:伶俐的 

甲:正經的 

合:落台行禮。 


